
Joachim Gauck, Uachtarán Phoblacht Chónaidhme na 

Gearmáine ar ócáid an Fhéasta Stáit, arna óstáil ag an 

Uachtarán Ó hUigínn, 

an 13 Iúil 2015 i mBaile Átha Cliath, Éire 

Ba mhaith liom míle buíochas a ghabháil libh go léir as an bhfáilte 

chroíúil a fuair mé ag an áras cónaithe anseo i bPáirc an Fhionnuisce – 

an tearmann breá seo i lár Bhaile Átha Cliath. Ba mhaith liom mo 

dhea-mhéin a chur in iúl i dtús báire. Tá focal galánta ann sa Bhéarla 

ar dhuine iléirimiúil agus feictear dom nach bhfuil a choibhéis chuí ann 

sa Ghearmáinis – is é sin an focal renaissance man. Is scríbhneoir agus 

file thú, a Uachtaráin, fear ag a bhfuil eolas domhain ar an 

bhfealsúnacht, ar stair na hÉireann, ar an tsochaí agus, ar ndóigh, ar 

an bpolaitíocht. Ina theannta sin cuireann tú an daonlathas agus an t-

iolrachas chun cinn go paiseanta. 

I d’aitheasc tionscnaimh sa bhliain 2011, dúirt tú: "The demands 

and the rewards of building a real and inclusive Republic in its fullest 

sense remains a challenge for us all, but it is one we should embrace 

together.” Is fíor sin i gcás gach poblachta agus gach daonlathais – 

bíonn siad bunaithe ar an gcoincheap go dtugtar meas cothrom ar leas 

gach duine agus go dtacóidh saoránaigh le chéile ar son leas an 

phobail. Agus is é sin go díreach a leagan tusa, a Shoilse, béim air arís 

agus arís eile. 

Féachann muintir a lán tíortha éagsúla ar Éirinn mar áit ón 

miotaseolaíocht – mar an “Oileán Iathghlas”, áit a bhfuil tírdhreacha 

draíochtacha agus suíomh dúchais na hoidhreachta Ceiltí. Béaloideas 

na hÉireann, agus na finscéalta agus na síscéalta a ghabhann leis, tá 

sé i measc an tsaothair is saibhre agus is éagsúla ar domhan, agus 

spéis Dheartháireacha Grimm á mealladh aige, fiú. Agus mar a bheidís 

ag iarraidh cumhacht mhealltach an chultúir Ghaelaigh a léiriú, glacann 

daoine as gach cearn den domhan páirt i bhféile thaitneamhach an 17 

Márta gach bliain, lá atá tiomnaithe do phátrún na hÉireann. Ceiliúrtar 

Lá Fhéile Pádraig ar fud an domhain – ó Shang-hai go Melbourne mar a 

cheiliúrtar é in Toronto agus i mBeirlín. Caitheadh solas glas ar thúr 

raidió Bheirlín cheana féin freisin. 



 
page 2 of 3 

 

 

 

Tugann na céadta míle turasóir Gearmánach cuairt ar Éirinn gach 

bliain. Baineann siad taitneamh as an bhfáilte a chuirtear rompu agus a 

bhfuil cáil ar bhur dtír aisti. Rud nach bhfuil ar eolas ag mórán, áfach, 

is ea an méid a rinne muintir na hÉireann do na Gearmánaigh tar éis 

an Dara Cogadh Domhanda. Ní leor an focal “fáilte” ar an méid a 

rinneadh siad: Faoi “Oibríocht na Seamróige”, thóg teaghlaigh 

Éireannacha thart ar 400 leanbh ón nGearmáin isteach chun iad a 

shaoradh ón ocras agus ón gcruatan ina dtír dhúchais. Tháinig 

caidreamh ar feadh an tsaoil as an bhflaithiúlacht sin. D’fhan roinnt de 

na leanaí sin in Éirinn fiú agus iad fásta. D’fhilleadh roinnt eile ar ais ar 

Éirinn arís agus arís eile. 

Agus, sa bhliain 1990, agus Uachtaránact Chomhairle na 

gComhphobal Eorpach ina sealbh, d’imir Éire ról tábhachtach in Aontú 

na Gearmáine a chur i gcrích. As sin, mar Ghearmánaigh, táimid an-

bhuíoch díbh, agus beimid i gcónaí an-bhuíoch díbh. 

Is ann do naisc gheilleagracha an-láidre idir an dá thír. Tá 

traidisiún fada leis an idirghníomhaíocht seo: Siar sa bhliain 1925, 

chuir Siemens tús le stáisiún cumhachta Ard na Croise a thógáil, a 

sholáthraíonn leictreachas ar na saolta seo go fóill inniu. Sa lá atá inniu 

ann, bíonn an Kreditanstalt für Wiederaufbau (KfW) [An Foras 

Creidmheasa um Atógáil] ag tacú le “Corparáid Baincéireachta 

Straitéiseach na hÉireann” a bhunú, agus í ag cabhrú le cistiú a 

sholáthar d’fhiontair bheaga agus mheánmhéide, ag cur le rachmas 

geilleagrach dá réir sin. 

Le linn a staire, chruthaíodh Éire go héifeachtach arís agus arís 

eile gurb eol di conas athrú a dhearadh agus a mhúnlú, conas 

deiseanna a thapú agus conas gníomh ceartaitheach a dhéanamh nuair 

atá sí ar an mbealach contráilte. Is eol dúinn an méid seo a leanas: 

Mar gheall ar an ngéarchéim réadmhaoine agus airgeadais, tháinig 

mórshuaitheadh geilleagrach agus sóisialta agus dífhostaíocht ard chun 

cinn agus chuaigh daoine éirimiúla óga ar eisimirce fosta. Mar sin féin, 

d’éirigh le hÉirinn a geilleagar a chobhsú go tapa agus gníomhartha 

cinntitheacha á nglacadh aici. A bhuí leis na hiarrachtaí sin, is 

eiseamláir i roinnt tíortha eile san Aontas Eorpach í bhur dtír. Rud 

ríthábhachtach dúinn go léir is ea go mbeadh an tAontas ar fad níos 

láidre ar deireadh thiar i ndiaidh na géarchéime seo. 

Tá sé le feiceáil gur thacaigh muintir na hÉireann leis na 

gníomhartha a rinneadh, tríd an tiomantas don Eoraip a bheith beo 

beathach go fóill in Éirinn. Tá nasc eile agaibh chomh maith leis an 

nGearmáin agus le muintir na Gearmáine, ar mian leo, fiú agus 

géarchéimeanna ann, a bheith ina nEorpaigh iontaofa i 

ndlúthpháirtíocht le daoine eile. 

Tá faoiseamh orm go bhfuarthas bealach chun réitigh don Ghréig. 

Léiríonn sé sin go bhfuiltear toilteanach cúnamh a thabhairt i 

gcomhpháirt le réiteach Eorpach a fáil. 

A Uachtaráin, a Dhaoine Uaisle, 

i dtráth na ngéarchéimeanna seo tuigimidne san Eoraip an 

fhíorthábhacht a bhaineann le malartuithe agus teagmhálacha, má tá 

comhthuiscint dá chéile le fás.  

Thug Banríon na Breataine cuairt ar Bheirlín 17 lá ó shin. Chuir 

sibh féin fáilte roimpi ceithre bliana ó shin agus í ar chuairt stairiúil 

anseo i mBaile Átha Cliath. Is gá Éire a mholadh go hard as an 

athmhuintearas rathúil sin leis an mBreatain, cé go bhféadfadh sé a 

bheith an-dian ag an am céanna. Chomh maith leis sin, d’oibrigh Éire 

arís agus arís eile chun an t-aighneas i dTuaisceart Éireann a réiteach, 

agus freagracht á glacadh aici as sin. Léiriú ar ról na hÉireann ar 

domhan is ea an meon freagrachta sin, agus é le feiceáil sa dóigh a n-

oibríonn Éire leis na Náisiúin Aontaithe, sa rannchuidiú a thugann sí do 

mhisin síochánaíochta agus sna ranníocaíochtaí a dhéanann sí i leith 

cúnamh forbartha. 

Ba mhaith liom seanfhocal Gaeilge a lua mar fhocal scoir: Ní 

heaspa go díth carad. Go leana an cairdeas idir Éire agus an 

Ghearmáin ar aghaidh ag fás is ag forbairt! Mar sin, ardaígí bhur 

ngloine liom – ar mhaithe le dea-chaidreamh idir Éire agus an 

Ghearmáin agus rathúnas amach anseo dár dhá dtír! 

 


